
Arabako Foru Aldundia Double Helix Venture Fund 
funtsean sartu da lurraldean biozientziak 
bultzatzeko 
 
Akordioaren ondorioz, funtsak gutxienez 300.000 euro inbertituko ditu Araban 
kokatutako enpresetan, eta lehenengo inbertsioa Baigene izango da, Arabako 
Parke Teknologikoan kokatua 

 
Vitoria-Gasteiz, 2026ko urtarrilaren 9a. Arabako Foru Aldundiak Double Helix Venture Fund 

delakoan parte hartu du. Bioteknologian eta healthtechean espezializatutako Europako arrisku-

kapitaleko funtsa da. Foru-erakundearen ekarpena 300.000 eurokoa da, eta biozientzien ekosistema 

babesteko foru-estrategiaren barruan dago, nodoaren hedapenarekin, pizgarri fiskalekin eta enpresak 

finantzatzeko beste tresna batzuekin batera. 

 

Saray Zarate Ekonomiaren Garapen eta Berrikuntzako foru diputatuak azpimarratu duenez, 

"operazio honek biozientzietarako dugun ibilbide-orria indartzen du eta kapital espezializatua bermatzen 

die ahalmen handia duten Arabako enpresei. Akordioak Araban kokatutako konpainietan gutxienez 

300.000 euro inbertitzeko konpromisoa jasotzen du, lurraldean hazkundearen eta enplegu 

kualifikatuaren palankak aktibatuz ". 

 

Double Helix Venture Fund Balore Merkatuaren Batzorde Nazionalak onartutako inbertsio-

funtsa da, eta 10 milioi euroko helburuko kapitala du. Bioteknologiaren eta osasunaren arloko enpresei 

laguntzea du helburu, bereziki proiektu sendoak eta hazteko potentzialak dituztenei. Funtsak 500.000 

eta 1.000.000 euro arteko inbertsioak egiten ditu enpresa bakoitzeko, eta ekarpen handiagoa egiteko 

aukera dago ondorengo faseetan. Bere interes-eremuak honako hauek dira: diagnostiko medikoa, 

prebentzio-osasuna, medikuntza pertsonalizatua, osasunerako datuen eta softwarearen erabilera, bizitza-

luzetasuna eta ongizatea hobetzeko tresna zientifikoak eta teknologiak. Ez du inbertitzen sendagai 

berrien garapenean, osasunari aplikatutako soluzio teknologikoetan baizik. 

 

Arabako lehen inbertsioa: Baigene 

Akordioaren ondorioz, Baigene izango da funtsetik inbertsioa jasoko duen lehen enpresa arabarra. 

Arabako Parke Teknologikoan (Miñao) dagoen konpainia bat da, Genetic Fitness-en espezializatua. 

Genetika eta bioteknologia aplikatzen ditu, errendimendu fisikoa eta osasun pertsonalizatua hobetzeko. 

Bere jarduera bioteknologiako ikerketa eta garapen esperimentalean oinarritzen da, analisi genetikoa, 

kirolaren zientzia eta teknologia konbinatuz, bere ongizatea optimizatu nahi duten kirolari eta pertsonei 

irtenbide berritzaileak eskaintzeko. 

 

Baigene Aldundiak bultzatu nahi dituen proiektuen adibide bat da: Araban jaiotzen diren 

enpresak, oinarri zientifiko sendoarekin, teknologia propioarekin eta hazten ari diren merkatuetara 

bideratuta. Double Helixen laguntzarekin, konpainiak bere garapena bizkortu, lantaldea handitu eta 

nazioarteko presentzia indartu ahal izango du, Araba biozientzietako erreferentziazko lurralde gisa 

sendotuz. 

"Baigenek lagundu nahi dugun proiektu mota sinbolizatzen du: ezagutza zientifiko aplikatua, 

teknologia propioa eta merkaturako orientazioa. Double Helixekin sektore-esperientzia duen bazkide bat 

batu dugu, Arabatik bere hazkundea bizkortzeko ", nabarmendu du Saray Zaratek. 

 

Arabako enpresentzako aukera gehiago 

Arabako Foru Aldundiak hainbat tresna ditu lurraldeko enpresa-proiektuei eta startupei finantzaketa 

emateko. Besteak beste: 

 

• Artizarra Fundazioa: ibilbide luzea duten enpresaburuek sortua, eragin soziala eta jasangarritasuna 

duen enpresa-sarea eraldatzea du helburu. AFAk bere funtsetan parte hartzen du startupak sendotzen eta 

proiektu berriak sortzen laguntzeko, teknologikoak zein elikadurari eta edariei lotutakoak. 

 

• EASO Ventures II: enpresa berritzaileei zuzendutako funtsa, gehienbat Euskadin, hazkunde handiko 

sektoreetan, hala nola e-commerce, robotika, 4.0 industria, big data, IoT edo blockchain. Partaidetza 

horrekin, proiektu diferentzialak dituzten Arabako enpresek hazteko finantzaketa eskuratzea errazten da. 

 

• Stellum Food & Tech I: nekazaritzako elikagaien eta ardoaren industrian oinarritutako funtsa, Arabako 

ekonomiaren funtsezko ardatzak. Arabako Foru Aldundiak proiektu berriak bultzatu eta sektorearen 

balio-katea indartu nahi du. 

 

Kasu guztietan, Aldundiak baldintza argi bat ezartzen du: Arabako enpresetan inbertitzea 

erakundeak hitzemandakoaren zenbateko baliokidea. 

 

Gainera, AFAk beste laguntza-bide batzuk mantentzen ditu, hala nola Elkargirekin sinatutako 

hitzarmena baldintza onuragarrietan abaletarako, Hazibiden partaidetza nagusia, proiektu industrial eta 

teknologikoetarako hazi-kapitaleko sozietatea, eta ekimen estrategikoetan lankidetza, hala nola ABE 

Capital Partners edo BasqueFIK finantza-kluster berria, kultura inbertitzailea eta finantzaketa-

mekanismo berriak sustatzen dituena. 

 

"Double Helix, EASO Ventures II, Stellum Food & Tech eta Hazibiderekin, enpresa 

teknologikoen eta potentzial handiko sektoreen hazkunderako finantza-armategi bat finkatu genuen 

Araban: hazitik hasi eta hazkunde eta industrializazioraino", laburbildu du Zaratek. 

